
Pasopa tap 
ñɨŋnɨg gɨlak ak, 
ñɨn aknɨb kagol 
oŋɨd ak nep mɨdek 
nɨŋlɨg gɨ, Jisas Lasaras 
kɨmak nop gek warɨkak karɨp 
ne ak amnak. Karɨp tɨrɨg 
tɨroŋ nɨbak yɨb Betani. 
Nɨnai Maria pen, agnoŋ 
ki tep mani kɨb yɨb taupal barol alap 
dapɨl, Jisas tob ar ak soŋ gɨ ñɨl, 
kɨmkas ne ak dɨl tob nop lɨlɨg gak. 
Nɨg gek, agnoŋ ki tep nɨbak, karɨp mɨgan mɨdelak 
nɨbak magɨlsek ki tep yɨb pak ñek amnak.



Pen Jisas bɨ ne alap Judas Iskariot, Jisas nop mɨmɨg 
gɨnɨm agɨl, bɨ God nop tap sobok gep bɨ kɨb okok 
amnak. Bɨ God nop tap sobok gep bɨ 
kɨb nɨb okok, mɨmɨg gak nɨbak 
nɨŋɨl, tep gek, aglak, “Nep 
mani ognap ñɨnɨgabɨn,” aglak. 
Agelak me, Judas, “Titi gɨl 
agen, kɨri apɨl Jisas 
nop dad amnɨmel,” 
agɨl, gos ak pɨyo 
nɨŋ mɨdek. 



Jisas nɨb agek, bɨ ne okok agak rek 
nɨŋɨl, amɨl kaj sipsip nɨbak karɨp 
nɨbak pak dagɨl, gɨ lɨ tep gelak.
Tap ñɨb mɨdlɨg gɨ, Jisas bred dɨl, 
God nop tep agɨl, tɨ paŋɨl, bɨ ne okok 
kɨrop ñɨlɨg gɨ agak, “Nɨbi dɨ ñɨŋɨm. Ak 
mɨb goŋ yad,” agak. 



Nɨb agɨl, ñɨg wain kap ak, ak rek 
nep dɨl, God nop tep agɨl, kɨrop 
ñɨlɨg gɨ agak, “Nɨbi magɨlsek ñɨŋɨm.
Ak lakañ yad soŋ gɨ yonɨgab ak. 
Soŋ gɨ yapek, God bɨrarɨk okok 
agak mɨnɨm ak kɨlɨs gek amnɨgab. 
Soŋ gɨ yapek, bin bɨ koŋai nep tap 
si tap tɨmel gɨpal okok, God nɨŋɨl 
kɨrɨg gɨnɨgab,” agak. 



Jisas ne Pita nop agak, “Saimon, Saimon, nɨŋan. God 
ne Seten nop yau agek, nɨbep bɨ, wid magɨl soŋ gel soŋ 
gel, magɨl yɨb ak ke lɨl, dai dai ak ke lɨl gɨpal rek ak gɨl, 
nɨbi gɨ tɨmel gɨnɨgabɨm aka mer agɨl gɨ nɨŋnɨgab,” agak.
Pen yad God nop sobok gɨpin rek, yɨp pɨs nep ma kɨrɨg 
gɨnɨgan. Pen tap si tap tɨmel gɨnɨgan ak, tari gɨnɨg nɨg 
gɨpin, agɨl, yɨp kauyaŋ 
adɨk gɨ onɨgan. Pen 
nɨg gɨl, kɨsen apɨl 
namɨd namam nak 
ognap kɨrop mɨnɨm 
ag ñɨ tep gek, kɨri 
kɨlɨs gɨl yɨp 
kɨsen gɨnɨmel,” 
agak. 



Jisas nɨb agek Pita agak, “Bɨ Kɨb, yad nep ma kɨrɨg 
gɨnɨgain. Omalgɨl nep ajonɨgabɨr. Nep mɨñ lɨl, yɨp abe 
mɨñ lɨnɨmel. Pen nep ñag pak lɨl, yɨp abe ñag pak 
lɨnɨmel,” agak. Agek, Jisas agak, “Pita, yad nep agebin, 
mɨñi kɨslɨm eyaŋ kɨlokɨl sɨk ma agnɨgab won ak, Jisas 
nop ma nɨpin, agɨl, yɨj omal nokɨm wai ñɨnɨgan,” agak. 



Jisas bɨ ne okok eip mab 
wög dai Getsemani amɨl, bɨ 
ne ognap kɨrop agak, “Nɨbi 
sɨŋaul bɨsɨg mɨdenɨmɨb. 
Yad sɨŋ adaŋ amɨl, Bapi 
nop sobok gɨlɨg gɨ 
mɨdenɨgain,” agak. Nap nop 
sobok gɨlɨg gɨ agak, “Bapi, 
nak tap okok magɨlsek gep 
ak nep mɨdeb. Tap yɨp gɨnɨg 
geb ak, yad mɨker kɨb 
mɨdeb. Nak yau agnɨmɨn, 
yɨp aknɨb ma gɨnɨmɨŋ.”



“Pen tap yɨp tari gɨnɨg 
genɨmɨŋ ak, gos yad 
nɨŋnɨm ar ak ma 
gɨnɨmɨŋ, gos nak 
ke nɨŋeban ar ak nep 
yɨp gɨnɨmɨŋ,” agak. 



Perisi bɨ okok abe, bɨ God nop tap sobok gep bɨ kɨb 
okok abe, Judas nop agelak, ne am ami bɨ ognap poŋ 
dɨl, God sobok gep karɨp polisman ognap poŋ dɨl, 
dam Jisas mɨdek sɨŋak amjakak. Kɨri pen pen 
ñagep tap ognap dɨl, sɨp ognap lam ognap 
dagɨl dɨl, apelak. Nɨb aglɨg gɨ, bɨ 
alap tu par kɨd ne ak dɨl, bɨ 
God nop tap sobok gep bɨ kɨb 
yɨb bɨ wög gɨ ñeb ne ak, nop 
tɨmɨd yɨpɨd kɨd pɨs nep tɨb gɨ 
rɨk yokak. Nɨg gek, Jisas nɨŋɨl 
agak, “Nɨg ma gɨm! Me tep,” 
agak. Nɨb agɨl, tɨmɨd ak dɨ 
nɨŋek komɨŋ lak. 



Jisas nɨb agek nɨŋlɨg gɨ, nop dɨ cɨcɨ lɨl, dam God nop 
tap sobok gep bɨ kɨb yɨb karɨp ak dad amnɨlak. Pita 
pen kɨsen kɨsen nɨŋlɨg amnak. Karɨp nɨbak amjakɨl, 
karɨp gol sɨŋak mab dagɨl 
bɨsɨg mɨdelak. Pita kɨsen 
amjakɨl kɨrop eip bɨsɨgak.



Pen bɨ Pita tɨmɨd tɨb sak 
yokak ak, bɨ tɨdɨg lek lek 
ne alap, God nop tap 
sobok gep bɨ kɨb ak nop 
wög gɨ ñeb bɨ ne alap ap 
mɨdek. Ne apɨl, Pita nop 
agak, “Yad nep nɨpin, nak bɨ 
nɨbak eip mab olip wög dai 
sɨŋak mɨdesan ar?” agak. Agek 
Pita kauyaŋ ag sɨlokɨl agak, “Yad 
mer,” agak. Nɨb agek nɨŋlɨg gɨ, dai 
kɨlokɨl gaul gak. Nɨg nɨŋɨl, kɨŋam 
mɨlep gek, molɨl pag apek, söŋ 
amɨl sɨl agak. 



Nɨb agɨl, magɨlsek warɨkɨl, Jisas nop 
dam gapman bɨ kɨb Pailot mɨdek 
sɨŋak amnɨlak. Agelak, Pailot Jisas 
nop ag nɨŋɨl agak, “Nak Juda kai kiŋ 
kɨri ak aka?” agak. Agek, 
Jisas nop pen agak, 
“Me nak ke ageban me 
ak,” agak. 



Pen Pailot Jisas yokop ag yoken 
amnaŋ, ag gos nɨŋɨl, kɨrop kauyaŋ 
agɨl nɨb agak. Agek, kɨri kauyaŋ meg 
mɨgan bleble gɨl sɨk agɨl aglak, “Nop 
mab bak alaŋ ñag pak lɨm! 
Nop mab bak alaŋ ñag 
pak lɨm!” aglak. 



Pen nɨg gɨ ag damɨl, Pailot mɨnɨm kɨrop 
ak dɨl, ami bɨ okok kɨrop agak, “Jisas nop 
dam mab bak alaŋ ñag pak lɨm,” agak. 
Pen nop ñag pak lɨnɨg gɨlak mab kros ak, 
Jisas nop ke ñel, ne dɨ ka gɨ dam “Cɨp 
Nabɨc Cög Tɨŋɨl” apal dɨm ak apjakak. 
Dɨm nɨbak Arameik mɨnɨm lɨl “Golgota” 
apal.



Jisas nop mab kros cɨpɨl pak lɨl, bɨ omal, 
alap pɨs kɨd, alap pɨs kɨd, ñag pak lɨlak. 
Jisas nab sɨŋak mɨdek. 



Pen Jisas sɨk kɨb agɨl agak, “Bapi, kaun yad ak ñɨnmagɨl 
ar nep ak lebin,” agak. Nɨb agɨl ake bad kɨr gak. Jisas 
ake bad kɨr gak, magɨl nɨbak nep, God sobok gep karɨp 
magɨl ñɨlɨk kapkap mɨgan eyaŋ, walɨj dɨ 
kɨjoŋ pɨlɨŋ gɨlak ak, nab eyaŋ 
pak talɨkɨl, lɨlɨg gɨ pɨs pɨs 
amek, kɨjoŋ yɨkɨl mɨdek. 



Josep bɨ Arimatia taun nɨb, Juda 
Kansol kɨb bɨ gep alap, God bin bɨ 
dɨl kod mɨdenɨgab ñɨn nɨbak 
kod mɨdolɨgɨp. Bɨ nɨbak, 
tol God nop sobok 
gep ñɨn ak, mɨñi tap 
gɨ jɨn gep, agɨl, 
tap gɨ jɨn gek. 

Agek, Josep walɨj 
tɨd kɨb alap tauɨl, amɨl 

cɨp se tɨg asɨk dap yapɨl, 
walɨj ak dɨ magɨlsek 

kom kam gɨl, damɨl kab 
mɨgan kɨsen nɨb nep 
jɨrɨk lɨlak kab mɨgan 

ak tɨgel gak. 



Jisas kɨmak ak nɨŋɨl, karɨp maŋ 
dɨgnɨg geb, agɨl, mɨñi cɨp se tɨg 
asɨk dam tɨgel gɨnɨm, agɨl, ma 
pɨrɨkak; Pailot mɨdek ak 
amɨl, ag nɨŋak.

Tɨgel gɨl, kab salai 
kɨb alap tɨg go ga gɨ 
damɨl, cɨp tɨgel kɨjoŋ 

ak pɨlɨŋ gak. 



Jisas kɨmek tɨgel gɨlak ñɨn nɨbak, God 
nop tap sobok gep bɨ kɨb okok 
abe, bɨ Perisi okok abe, 
God nop sobok gɨnɨg ñɨn 
ak tol, agɨl, tap gɨ dap 
jɨn gɨlak. Pen mɨnek, 
God nop sobok 
gɨnɨg ñɨn kɨri ak me, 
gapman bɨ kɨb 
               Pailot      mɨdek 
                              sɨŋak 
                              amnɨlak. 



Amɨl aglak, “Bɨ kɨb. 
Bɨ esek agep nɨbak 
agak, ‘Yad kɨmɨl, 
ñɨn omal nokɨm ak 
warɨknɨgain,’ agak.”



“Agek, Juda bɨ kɨb nɨb okok 
amɨl, kɨjoŋ pɨlɨŋ gɨlak kab 
kɨb ak uren rek gɨl, 
ami bɨ bad alap kɨrop 
agel, kɨri nɨb sɨŋak 
kod nɨŋ mɨdelak.”



Mɨnek karɨp tɨk dam lek nɨŋlɨg gɨ, bin 
omal Maria Magdala abe Maria 
alap abe kɨri amɨl, Jisas nop 
tɨgel gɨlak sɨŋak nɨŋnɨg 
amnɨrek. Won nɨbak 
monmon kɨb yɨb dek 
nɨŋlɨg gɨ, ejol alap 
seb kab ar alaŋ 
nɨb apɨl, 

Jisas nop 
tɨgel gɨl kab salai 

pɨlɨŋ gɨlak ak, tɨg ju 
bak sɨŋak yokɨl, ar 

nɨbak bɨsɨgak. 



Pen ami bɨ nɨŋ 
mɨdelak okok, nop 
nɨŋɨl, jel gek pɨrɨkɨl, 
jep jep dɨl, kɨmɨl 
rek mɨdelak. 



Pen ejol ak bin omal kɨrop 
agak, “Ma pɨrɨknɨmir! Yad 
nɨpin, nɨri mal Jisas mab 
bak alaŋ ñag pak lɨlak 
ak nop nɨŋ ajebir.”



“Ne sɨŋaul ma mɨdeb. Ned agak rek, 
mɨdarɨk nep kauyaŋ warɨkɨl amɨb. 
Pen nɨri apɨl, nop dam lɨlak 
kau ar ak nɨŋɨl, kasek amɨl, 
bɨ ne okok kɨrop 
agnɨmir, ‘Jisas 
kauyaŋ warɨkɨl 
Galili ameb.”



Nɨb agek nɨŋɨl, bin omal pɨrɨkrek ak pen 
mɨñ mɨñ gɨlɨg gɨ, cɨp tɨgel nɨbak kasek 
kɨrɨg gɨl, bɨ ne okok kɨrop agnɨg 
kasek amnɨrek.



Kanɨb nab okok amerek nɨŋlɨg gɨ, Jisas 
kɨrop mal nabɨŋ pakɨl agak, “Nɨri 
mɨdebir?” agak. Agek, kɨri mal ap 
kogɨm yɨmɨl, tob ne dɨ wös gɨl, yɨb 
ne ak ager ar amnak.



Kɨsen mɨnek alap me, Jisas bɨ ne aknɨb agɨp alaŋ tap 
ñɨb mɨdel nɨŋlɨg gɨ, Jisas nab kɨri sɨŋak mɨseŋ lek, nop 

udɨn kɨri ke nɨŋel, kɨrop ag gɨl agak, “Yad warɨken, bin bɨ 
ognap yɨp mɨseŋ nɨŋɨl, apɨl nɨbep ag ñel, tari gɨnɨg tom 

agebal, ma warɨkɨp, agɨl gos nɨpɨm?” agak. 
Bɨ Kɨb Jisas mɨnɨm nɨbak kɨrop ag mɨbɨl juek nɨŋlɨg gɨ, 
God nop dɨl, karɨp lɨm ne seb kab ar alaŋ sɨŋak dad 

amnak. Dad amek, God ñɨnmagɨl 
yɨpɨd pɨs ar nop ar bɨsɨgak. 

God bin bɨ karɨp lɨm wagɨn aul mɨdebal 
okok kɨrop mɨdmagɨl yɨb lɨl, Ñɨ ne nokɨm 
yɨb ak kɨrop nen agɨl ñak. Nɨb ak, bin bɨ 

an an Ñɨ ne nɨbak nop nɨŋ dɨnɨgal 
          okok, kɨrop komɨŋ per mɨdep 
             magɨl ak ñek, kɨmɨl ma 
                      kɨr gɨnɨgal.



Rom 3:23
Cɨn bin bɨ magɨlsek tap si tap tɨmel gɨpɨn rek, God 

melɨk magɨl tep ne ñɨb dɨjɨn rek ma lɨp ak pen
 

Rom 6:23
Tap si tap tɨmel gep ar ak gɨ damɨl, saj dɨl kɨmnɨgabɨn; 
pen Bɨ Kɨb cɨn Jisas Krais eip jɨm ñɨl mɨdenɨgabɨn ak, 
God cɨnop komɨŋ per mɨdep magɨl ak yokop ñɨnɨgab.

 
Hibru 9:27

Bin bɨ okok magɨlsek mɨnek nokɨm yɨb kɨmɨl, 
kɨsen mɨnɨm kɨb ak nɨŋnɨgal rek,



Epesas 2:8,9
God nɨbep yɨmɨg nɨŋɨl dɨ komɨŋ yokɨp. Krais mɨnɨm tep ak 

nɨŋ dɨpek ak me, ne nɨg gak. Pen nɨbi Krais nɨŋ dem nɨbep 
dɨp ak, kɨlɨs cɨn ke gon cɨnop dɨp, agɨl ma agnɨmɨb. God ne 

nep nɨbep tap tep ak yokop ñɨb.
Nɨbi Krais nɨŋ dem nɨbep dɨp ak, nɨbi tap tep alap ma gɨpek. 

Nɨb ak, yɨb nɨbi ke agem ar amnɨmɨŋ rek ma lɨp.

Rom 10:9,10
Nɨb ak, God gek Jisas warɨkɨp, agɨl gos ak nɨŋ mɨdɨl, “Jisas 
ne Bɨ Kɨb yad,” mɨseŋ agnɨgabɨm ak, God nɨbep bin bɨ asɨŋ 
ma mɨdeb yad, agɨl, nɨbep dɨ komɨŋ yoknɨgab. Pen tari, nɨbi 
gos mɨdmagɨl nab nɨbi adaŋ mɨnɨm tep ne nɨŋ dɨnɨgabɨm ak, 
God nɨbep bin bɨ asɨŋ ma mɨdeb yad agnɨgab. Meg mɨgan 
nɨbi mɨnɨm tep nɨbak agɨl, bin bɨ okok mɨseŋ ag ñɨnɨgabɨm 

ak, God nɨbep dɨ komɨŋ yoknɨgab.



John 3:16,17
God bin bɨ karɨp lɨm wagɨn aul mɨdebal okok kɨrop mɨdmagɨl 
yɨb lɨl, Ñɨ ne nokɨm yɨb ak kɨrop nen agɨl ñak. Nɨb ak, bin bɨ 

an an Ñɨ ne nɨbak nop nɨŋ dɨnɨgal okok, kɨrop komɨŋ per 
mɨdep magɨl ak ñek, kɨmɨl ma kɨr gɨnɨgal. God Ñɨ ne ag 

yokak ak, bin bɨ okok kɨrop mɨnɨm kɨb agnɨmɨŋ, agɨl, ma ag 
yokak; bin bɨ okok dɨ komɨŋ yoknɨmɨŋ, agɨl, ag yokak. 

1 John 5:11-13
Mɨnɨm nɨŋɨd ak nɨg gɨl mɨdeb: God ne komɨŋ per mɨdep 
magɨl ak cɨnop ñɨb; komɨŋ per mɨdep magɨl ak Ñɨ ne eip 
mɨdeb. God Ñɨ ne kɨrop eip mɨdeb bin bɨ okok, per per 

komɨŋ mɨdep magɨl ak bɨr dɨpal; pen God Ñɨ ne kɨrop eip 
ma mɨdeb bin bɨ okok, per per komɨŋ mɨdep magɨl ak ma 

dɨpal. Nɨbi Jisas ne God Ñɨ ne ak agɨl gos nɨpɨm bin bɨ 
okok, per per mɨdenɨgabɨm ak nɨŋ tep gɨnɨmɨb, 

agɨl, yad mɨnɨm nɨbaul nɨbep ñu kɨl tɨkebin. 

